
Mae’r deunydd hwn wedi’i gymeradwyo gan CBAC ac mae’n cynnig cefnogaeth o ansawdd uchel ar gyfer cyflwyno cymwysterau CBAC.


Er bod y deunydd hwn wedi bod trwy broses sicrhau ansawdd, mae’r cyhoeddwr yn dal yn llwyr gyfrifol am y cynnwys.

Sut i ddefnyddio’r llyfr hwn


Cyflwyniad


Mae’r llyfr hwn yn ymdrin â chynnwys pwnc Uned 1: Crefydd a Themâu Athronyddol o safbwynt Cristnogaeth, Bwdhaeth, Islam ac Iddewiaeth, ar gyfer cymhwyster newydd CBAC TGAU Astudiaethau Crefyddol.


Mae’r llyfr hwn yn dilyn trefn manyleb CBAC i helpu myfyrwyr ac athrawon i weithio drwy unrhyw gwrs astudiaeth yn nhrefn y fanyleb.


Mae’r llyfr yn cynnwys gwybodaeth am bob un o’r cysyniadau allweddol a chynnwys manwl ar gyfer pob rhan o’r fanyleb.


Beth yw’r strwythur asesu?


Mae’r strwythur asesu ar gyfer cymhwyster TGAU Astudiaethau Crefyddol CBAC yn gofyn i’r myfyrwyr gwblhau dau bapur arholiad – un ar Uned 1 Crefydd a Themâu Athronyddol ac un ar Uned 2 Crefydd a Themâu Moesegol.


Mae’r cynnwys yn y llyfr hwn yn ymdrin ag Uned 1 yn unig. Bydd Uned 2 yn cael sylw mewn llyfr ar wahân.


Rhan A


Mae Rhan A yn archwilio credoau a dysgeidiaethau craidd dwy grefydd.


Ar gyfer adran gyntaf Rhan A mae’n rhaid i fyfyrwyr astudio naill ai Cristnogaeth neu Gristnogaeth Gatholig. Dim ond Cristnogaeth a geir yn y gyfrol hon.


Ar gyfer ail adran Rhan A mae’n rhaid i fyfyrwyr astudio ail grefydd. Dim ond Bwdhaeth, Islam ac Iddewiaeth sy’n cael sylw yn y llyfr hwn.


Hyd y papur arholiad ar gyfer yr uned hon yw dwy awr.


Rhan B


Mae Rhan B yn archwilio dwy thema athronyddol:





•  Bywyd a marwolaeth



•  Daioni a drygioni





Mae’n rhaid i’r rhain gael eu hastudio o safbwynt Cristnogaeth (neu Gristnogaeth Gatholig, er nad yw hynny yn y gyfrol hon) ac un arall o grefyddau’r byd, a ddylai fod yr un fath â’r ail grefydd a astudioch chi ar gyfer Rhan A.


Amcanion asesu


Ym mhob adran mae mathau gwahanol o gwestiynau ar y papur arholiad i asesu’r ddau amcan asesu gwahanol. Cyfeirir at yr amcanion asesu fel AA1 ac AA2 yn y fanyleb.


Mae’r ddau amcan asesu gwahanol yn profi gwahanol elfennau o’ch gwybodaeth a’ch dealltwriaeth grefyddol.


Yn yr arholiadau TGAU, mae pob amcan asesu yn werth 50 y cant o gyfanswm y marciau.


Amcan asesu 1


Mae angen i chi ddangos gwybodaeth a dealltwriaeth o grefydd a chred*, gan gynnwys:





•  credoau, arferion a ffynonellau awdurdod



•  y dylanwad ar unigolion, cymunedau a chymdeithasau



•  tebygrwydd a gwahaniaethau o fewn a/neu rhwng crefyddau a chredoau.





Bydd ffurf y cwestiynau ar gyfer yr amcan asesu hwn yn amrywio ond dyma rai cyfarwyddiadau cyffredin:





•  Beth yw ystyr …?



•  Disgriﬁwch …



•  Esboniwch …





Amcan asesu 2


Mae angen i chi ddadansoddi a gwerthuso agweddau ar grefydd a chred*, gan gynnwys eu harwyddocâd a’u dylanwad.


Bydd ffurf y cwestiwn ar gyfer yr amcan asesu hwn yn rhoi gosodiad i chi ac wedyn y cyfarwyddyd canlynol:


Trafodwch y gosodiad hwn gan ddangos eich bod wedi ystyried mwy nag un safbwynt. (Rhaid i chi gyfeirio at grefydd a chred yn eich ateb.)


Ateb y cwestiynau


Mae’n bwysig gwybod beth yw strwythur y papur arholiad a’r math o gwestiynau fydd ynddo.


Ar gyfer pob cwestiwn arholiad ystyriwch ddau beth:





•  Faint o farciau sy’n cael eu rhoi ar gyfer y cwestiwn hwn? Bydd hyn yn eich helpu i ystyried faint o amser dylech chi ei dreulio ar eich ateb a dyfnder eich ateb.



•  Beth mae’r cwestiwn yn gofyn i chi ei wneud? Ni fydd unrhyw gwestiwn byth yn gofyn i chi ysgrifennu popeth rydych chi’n ei wybod! Beth yw’r geiriau mwyaf pwysig yn y cwestiwn? Cofiwch y gallwch chi eu tanlinellu er mwyn eich helpu i ganolbwyntio ar beth mae’r cwestiwn yn ei ofyn.





Mae’n bwysig cofio bod pedwar math o gwestiwn. Bydd faint o le sydd yn eich llyfryn arholiad yn rhoi syniad i chi o ran faint i’w ysgrifennu, ond nid oes rhaid i chi lenwi’r llinellau i gyd. Mae’n bwysig hefyd eich bod yn edrych ar y gridiau marciau fel y gallwch chi weld beth sydd ei angen ar gyfer pob un o’r bandiau marciau.



Cwestiwn (a) – AA1





•  1 marc am bob pwynt perthnasol (gall un pwynt fod yn enghraifft).



•  2 farc am naill ai dau bwynt ar wahân neu un pwynt sy’n cael ei ddatblygu/esbonio/ehangu.





Dyma’r cwestiynau cyntaf bob amser ym mhob uned. Maen nhw’n gofyn i chi nodi beth yw ystyr y cysyniad allweddol. Gall eich atebion gynnwys enghraifft.


Drwy’r llyfr, byddwch chi’n gweld enghreifftiau o ddiffiniadau ar gyfer pob un o’r cysyniadau allweddol. Mae 12 cysyniad allweddol yn Rhan A ac 8 cysyniad allweddol yn Rhan B.


Cofiwch mai dim ond dau farc sydd ar gael ar gyfer y cwestiynau hyn felly mae’n bwysig eich bod yn gallu rhoi diffiniad cywir a pherthnasol.


Cwestiwn (b) – AA1


Yn y cwestiynau hyn bydd disgwyl i chi ddisgrifio dysgeidiaeth, cred, syniad, arfer, lle, digwyddiad neu safbwynt crefyddol penodol. Mae uchafswm o bum marc ar gyfer y math hwn o gwestiwn. I gael marciau llawn, dylech chi allu dangos eich gwybodaeth drwy ddefnyddio termau crefyddol addas ac unrhyw ffynonellau doethineb neu destunau sanctaidd.






	Band

	Disgrifiad o’r Band

	Cyfanswm Marciau






	3

	Disgrifiad rhagorol, dealladwy yn dangos ymwybyddiaeth a dealltwriaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio ystod o iaith a thermau crefyddol/arbenigol priodol a, lle bo’n berthnasol, ffynonellau doethineb ac awdurdod, yn eang, cywir a phriodol.



	4–5






	2

	Disgrifiad da, cyffredinol gywir sy’n dangos ymwybyddiaeth a dealltwriaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a ffynonellau doethineb ac awdurdod yn gyffredinol gywir.



	2–3






	1

	Datganiad cyfyngedig o wybodaeth am y syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a ffynonellau doethineb ac awdurdod mewn modd cyfyngedig.



	1






	0

	Dim gwybodaeth berthnasol wedi’i darparu.

	0








Cwestiwn (c) – AA1


Mae’r cwestiynau hyn yn disgwyl i chi ‘esbonio’ dysgeidiaeth, cred, syniad, arfer, digwyddiad neu safbwynt yn y crefyddau rydych chi wedi’u hastudio. Mae uchafswm o wyth marc ar gyfer y math hwn o gwestiwn. Mae angen i chi ddefnyddio termau crefyddol addas a ffynonellau doethineb neu destunau sanctaidd perthnasol.


Yn Rhan B (Crefydd a Themâu Athronyddol), bydd gofyn i chi ystyried dau safbwynt crefyddol ar gyfer cwestiwn (c). Rhaid i’r ddau safbwynt ddod o Gristnogaeth a’r grefydd arall rydych chi’n ei hastudio yn Rhan A.






	Band

	Disgrifiad o’r Band

	Cyfanswm Marciau






	4

	Esboniad rhagorol, hynod fanwl sy’n dangos ymwybyddiaeth a dealltwriaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio ystod o iaith a thermau crefyddol/arbenigol a ffynonellau doethineb ac awdurdod, yn eang, cywir a phriodol.



	7–8






	3

	Esboniad da iawn yn dangos ymwybyddiaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio ystod o iaith a thermau crefyddol/arbenigol a ffynonellau doethineb ac awdurdod, yn gywir a phriodol.



	5–6






	2

	Esboniad boddhaol sy’n dangos rhywfaint o ymwybyddiaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a/neu ffynonellau doethineb ac awdurdod gyda pheth cywirdeb.



	3–4






	1

	Esboniad cyfyngedig sy’n dangos fawr ddim ymwybyddiaeth o’r syniad, cred, arfer, dysgeidiaeth neu’r cysyniad crefyddol.

Yn defnyddio iaith a thermau crefyddol/arbenigol a/neu ffynonellau doethineb ac awdurdod mewn modd cyfyngedig heb fawr o gywirdeb.



	1–2






	0

	Dim gwybodaeth berthnasol wedi’i darparu.

	0







Cwestiwn (ch) – AA2


Mae’r rhain yn gwestiynau pwysig iawn gan eu bod yn werth 15 marc.


Mae’r cwestiwn yn gofyn i chi ddarllen a deall gosodiad ac yna:


Trafodwch y gosodiad hwn gan ddangos eich bod wedi ystyried mwy nag un safbwynt. (Rhaid i chi gyfeirio at grefydd a chred yn eich ateb.) (15)


Rhaid i’r atebion ddadansoddi, gwerthuso, cynnig safbwyntiau gwahanol a/neu amgen a dod i gasgliadau sydd wedi’u cefnogi’n dda.


Mae’n rhaid i’r cwestiwn (ch) am Fywyd a marwolaeth gynnwys credoau anghrefyddol. Gellir cynnwys credoau anghrefyddol (ond nid oes rhaid) mewn unrhyw gwestiwn (ch) priodol sy’n ei gynnig ei hun i ymateb anghrefyddol.


Drwy’r llyfr mae tasgau a fydd yn eich helpu i ddatblygu’r sgiliau sydd eu hangen ar gyfer yr arholiad:





•  Defnyddio cyfeiriadau at grefyddau a thestunau sanctaidd



•  Defnyddio iaith a thermau crefyddol



•  Dangos yr amrywiaeth o gredoau ac arferion o fewn traddodiad crefyddol.





Cwestiwn 1(ch), 2(ch) a 4(ch)






	Band

	Disgrifiad o’r Band

	Cyfanswm Marciau






	4

	Dadansoddiad a gwerthusiad rhagorol, hynod fanwl o’r mater yn seiliedig ar wybodaeth gynhwysfawr a chywir am grefydd, dysgeidiaeth grefyddol a rhesymu moesol.

Caiff barn glir wedi’i chefnogi’n dda ei llunio ac mae amrywiaeth gynhwysfawr o safbwyntiau gwahanol a/neu amgen yn cael eu hystyried.


Yn defnyddio ac yn dehongli iaith a thermau crefyddol/arbenigol a ffynonellau doethineb ac awdurdod yn eang, yn briodol a manwl.



	12–15






	3

	Dadansoddiad a gwerthusiad da iawn a manwl o’r mater yn seiliedig ar wybodaeth drylwyr a chywir am grefydd, dysgeidiaeth grefyddol a rhesymu moesol.

Caiff barn ei llunio gyda chefnogaeth ac mae amrywiaeth gytbwys o safbwyntiau gwahanol a/neu amgen yn cael eu hystyried.


Yn defnyddio ac yn dehongli iaith a thermau crefyddol/arbenigol a ffynonellau doethineb ac awdurdod, yn briodol a manwl.



	8–11






	2

	Dadansoddiad a gwerthusiad boddhaol o’r mater sy’n seiliedig ar rywfaint o wybodaeth gywir am grefydd, dysgeidiaeth grefyddol a rhesymu moesol.

Mae rhai barnau’n cael eu ffurfio a rhai safbwyntiau gwahanol a/neu eraill yn cael eu hystyried.


Yn defnyddio ac yn dehongli rhywfaint o iaith a thermau crefyddol/arbenigol, a/neu ffynonellau doethineb ac awdurdod gyda pheth cywirdeb.



	4–7






	1

	Dadansoddiad a gwerthusiad gwan o’r mater sy’n seiliedig ar wybodaeth gyfyngedig a/neu anghywir am grefydd, dysgeidiaeth grefyddol a/neu resymu moesol.

Ymgais gyfyngedig a/neu wan neu ddim ymgais o gwbl i lunio barn neu i gynnig safbwyntiau gwahanol a/neu amgen.


Defnydd gwan neu ddim defnydd o gwbl o iaith grefyddol/arbenigol, termau a/neu ffynonellau doethineb ac awdurdod.



	1–3






	0

	Dim safbwynt perthnasol wedi’i ddarparu.

	0







Bydd 6 marc ar gael hefyd yng Nghwestiwn 1(ch) am sillafu, atalnodi a defnyddio gramadeg yn gywir.



Cwestiwn 3(ch) – Thema Bywyd a marwolaeth






	Band

	Disgrifiad o’r Band

	Cyfanswm Marciau






	4

	Dadansoddiad a gwerthusiad rhagorol, hynod fanwl o’r mater yn seiliedig ar wybodaeth gynhwysfawr a chywir am grefydd, dysgeidiaeth grefyddol a rhesymu moesol. Ystyriaeth fanwl iawn a rhagorol o gredoau anghrefyddol, fel dyneiddiaeth ac atheïstiaeth/anffyddiaeth. Caiff barn glir wedi’i chefnogi’n dda ei llunio ac mae amrywiaeth gynhwysfawr o safbwyntiau gwahanol a/neu amgen yn cael eu hystyried. Yn defnyddio ac yn dehongli iaith a thermau crefyddol/arbenigol a ffynonellau doethineb ac awdurdod yn eang, yn briodol a manwl.

	12–15






	3

	Dadansoddiad a gwerthusiad da iawn a manwl o’r mater yn seiliedig ar wybodaeth drylwyr a chywir am grefydd, dysgeidiaeth grefyddol a rhesymu moesol. Ystyriaeth fanwl a da o gredoau anghrefyddol, fel dyneiddiaeth ac atheïstiaeth/anffyddiaeth. Caiff barn ei llunio gyda chefnogaeth ac mae amrywiaeth gytbwys o safbwyntiau gwahanol a/neu amgen yn cael eu hystyried. Yn defnyddio ac yn dehongli iaith a thermau crefyddol/arbenigol a ffynonellau doethineb ac awdurdod, yn briodol a manwl.

	8–11






	2

	Dadansoddiad a gwerthusiad boddhaol o’r mater sy’n seiliedig ar rywfaint o wybodaeth gywir am grefydd, dysgeidiaeth grefyddol a rhesymu moesol. Ystyriaeth weddol fanwl a boddhaol o gredoau anghrefyddol, fel dyneiddiaeth ac atheïstiaeth/anffyddiaeth. Mae rhai barnau’n cael eu ffurfio a rhai safbwyntiau gwahanol a/neu eraill yn cael eu hystyried. Yn defnyddio ac yn dehongli rhywfaint o iaith a thermau crefyddol/arbenigol, a/neu ffynonellau doethineb ac awdurdod gyda pheth cywirdeb.

	4–7






	1

	Dadansoddiad a gwerthusiad gwan o’r mater sy’n seiliedig ar wybodaeth gyfyngedig a/neu anghywir am grefydd, dysgeidiaeth grefyddol a/neu resymu moesol. Ystyriaeth sylfaenol neu ddim o gwbl o gredoau anghrefyddol, fel dyneiddiaeth ac atheïstiaeth/anffyddiaeth. Ymgais gyfyngedig a/neu wan neu ddim ymgais o gwbl i lunio barn neu i gynnig safbwyntiau gwahanol a/neu amgen. Defnydd gwan neu ddim defnydd o gwbl o iaith grefyddol/arbenigol, termau a/neu ffynonellau doethineb ac awdurdod.

	1–3






	0

	Dim safbwynt perthnasol wedi’i ddarparu.

	0







Nodyn ychwanegol


Mae manyleb gyflawn CBAC ar gael ar wefan CBAC.


Mae amrywiaeth o adnoddau digidol a deunyddiau eraill i gefnogi addysgu’r fanyleb hon ar wefan CBAC.


Mae mwy o wybodaeth ar gael yn y fanyleb ynglŷn ag astudio crefyddau eraill (Cristnogaeth Gatholig, Hindŵaeth, Sikhiaeth) nad ydynt wedi’u cynnwys yn y gwerslyfr hwn.


*Mae’r term ‘cred’ yn cynnwys cred grefyddol ac anghrefyddol fel sy’n briodol i ofynion cynnwys y pwnc.




Cristnogaeth

Cysyniadau Allweddol


Agape Cariad anhunanol, aberthol, diamod. Mae Cristnogaeth yn ystyried agape fel y math uchaf o gariad. Mae aberth Iesu ar y groes i achub dynoliaeth, a dysgeidiaethau fel ‘Câr dy gymydog’, yn enghreifftiau o’r cariad hwn.


Atgyfodiad Y gred bod Iesu wedi codi o farw’n fyw ar y trydydd dydd ar ôl iddo gael ei groeshoelio, a thrwy hynny ei fod wedi trechu marwolaeth. Mae’n cael ei gofio bob blwyddyn ar Sul y Pasg.


Damcaniaeth gorchymyn dwyfol Y gred bod rhywbeth yn gywir oherwydd bod Duw yn ei orchymyn.


Deialog rhwng crefyddau Cymunedau a grwpiau ffydd gwahanol yn dod ynghyd er mwyn deall ei gilydd yn well a gwasanaethu’r gymuned ehangach. Maen nhw’n parchu ei gilydd ac mae hyn yn eu galluogi i fyw’n heddychlon ochr yn ochr, er gwaetha’r gwahaniaethau o ran credoau a ffordd o fyw.


Y Drindod Tri pherson Duw: Duw y Tad, y Mab a’r Ysbryd Glân.


Hollalluog Natur hollbwerus ac anghyfyngedig Duw.


Hollgariadus Y cyflwr o garu popeth a bod yn gwbl dda – nodwedd sy’n aml yn cael ei phriodoli i Dduw.


Hollwybodus Duw sy’n gwybod popeth.


Yr Iawn Y gred bod marwolaeth ac atgyfodiad Iesu wedi cau’r rhwyg rhwng dynoliaeth a Duw, a thrwy hynny agor y ffordd i Dduw a phobl fod ‘fel un’ eto.


Meseia Ystyr y gair yw ‘yr Eneiniog’. Y Meseia yw’r un sydd wedi’i anfon gan Dduw i achub dynoliaeth, yn ôl rhai. Mae Cristnogion yn credu mai Iesu yw’r person hwn.


Ymgnawdoliad ‘Y Gair yn gnawd’ – y gred Gristnogol bod Duw wedi dod yn ddyn ym mherson Iesu, yn gwbl ddynol ac yn gwbl ddwyfol. Duw’n dod yn fod dynol ar ffurf Iesu.


Ysbryd Glân Un o dri pherson y Drindod Sanctaidd. Addawodd Iesu i’r Apostolion y byddai’n anfon yr Ysbryd Glân ar ôl ei groeshoeliad a’i atgyfodiad. Mae Cristnogion yn credu bod yr Ysbryd Glân yn bresennol, a hynny ar ffurf grym Duw ar waith yn y byd.

Cwestiynau Craidd

Sut un yw Duw?

A wnaeth Duw greu’r bydysawd?

Beth yw ystyr y dywediad bod Duw wedi creu bodau dynol ‘ar ei ddelw ei hun’?

Beth yw pechod gwreiddiol?

Sut rydyn ni’n gwybod beth sy’n gywir ac anghywir?

Beth yw ystyr ‘cariad’ i Gristnogion?

Pam mae cynifer o wahanol ganghennau o Gristnogaeth?

Beth mae Cristnogion yn ei wneud i geisio gwella bywyd i bobl ym Mhrydain yn yr unfed ganrif ar hugain?

Sut mae Cristnogion yn gweithio gyda Christnogion eraill a phobl o grefyddau gwahanol?

1 Cristnogaeth: Credoau a dysgeidiaethau


Duw


Priodoleddau Duw


Duw y creawdwr


Geiriau cyntaf y Beibl Cristnogol yw, ‘Yn y dechreuad creodd Duw y nefoedd a’r ddaear’. Mae hyn yn rhoi dau ddarn o wybodaeth i ni.





1  Cafodd y bydysawd ei ddylunio a’i wneud; ni ddigwyddodd drwy hap a damwain.



2  Duw oedd yr un a ddyluniodd ac a wnaeth y bydysawd.

Mae’r Beibl yn dysgu bod Duw wedi creu’r bydysawd a phopeth sydd ynddo.





O’r ddau ddarn yma o wybodaeth, mae Cristnogion yn credu eu bod yn gallu dod i gasgliadau am sut un yw Duw. Er enghraifft, os Duw greodd y bydysawd, mae’n dilyn bod Duw wedi bodoli cyn y bydysawd. Mae gan y bydysawd ddechreuad; cyn hynny, nid oedd dim byd ond Duw. Duw wnaeth greu popeth, ac nid oes dim yn bodoli na chafodd ei greu gan Dduw. Felly mae Duw rywsut ar wahân i’w greadigaeth: mae’n drosgynnol. Mae hyn yn golygu mai ef yw’r Bod Goruchaf – nid oes neb yn well ac nid oes neb yn gydradd ag ef (gweler Credoau a dysgeidiaethau am y creu o’r adroddiadau yn Llyfr Genesis, tt. 7–12).



Duw y cynhaliwr


Yn ôl Cristnogaeth, ar ôl y creu, ni adawodd Duw i’r bydysawd fynd ei ffordd ei hun heb fod yn ddibynnol arno ef.


Mae Cristnogion yn cydnabod bod y byd byw yn dibynnu ar Dduw i barhau i fodoli, ac yn cydnabod hefyd mai Duw greodd y byd. Mae Duw yn dal i fod yn weithredol yn y bydysawd, yn cynnal bywyd yn ogystal â’i greu.


Mae’r Beibl yn dysgu bod popeth yn y bydysawd yn dibynnu ar Dduw. Mae’r ddibyniaeth hon yn absoliwt. Pe bai Duw yn stopio bodoli, yna byddai’r bydysawd yn stopio bodoli hefyd.


Mae Cristnogion yn aml yn cymharu rôl Duw fel cynhaliwr â rôl rhiant. Mae rhiant yn dod â phlant i mewn i’r byd, ond nid yw’n eu gadael i’w tynged. Bydd rhiant da yn darparu’r pethau sylfaenol sydd eu hangen ar blant i dyfu: bwyd, dillad, lloches, ac yn bwysig, cariad.

Mae Cristnogion yn meddwl am Dduw fel tad.





Wrth i blant ddatblygu, mae eu hanghenion yn dod yn fwy cymhleth, ond mae rhieni’n dal i wneud yn siŵr bod yr anghenion hyn yn cael eu bodloni. Maen nhw’n helpu eu plant i fod yn annibynnol, ond mewn gwirionedd, maen nhw bob amser yno i roi cefnogaeth, arweiniad a chymorth mor hir ag sy’n bosibl.


Mae Cristnogion yn cyfeirio at Dduw fel ‘Tad’ i bwysleisio ei rôl fel cynhaliwr. Mae Gweddi’r Arglwydd, y weddi Gristnogol gafodd ei hadrodd gyntaf gan Iesu, yn dechrau gyda’r geiriau ‘Ein Tad’. Mae’n mynd ymlaen i ddweud, ‘Dyro inni heddiw ein bara beunyddiol’. Mae syniadau gwahanol gan Gristnogion am ystyr hyn – mae’n bosibl ei fod yn cyfeirio’n llythrennol at Dduw yn darparu bwyd neu anghenion bywyd yn fwy cyffredinol, ond mae hefyd yn dangos y gred Gristnogol bod Duw yn cynnal bywyd.

Tasg


Chwiliwch am y cyfeiriadau canlynol o’r Beibl. Defnyddiwch nhw i wneud rhestr o’r ffyrdd mae Duw fel tad i’w greadigaeth.





•  Mathew 6:26



•  Mathew 18:12–14



•  Luc 6:35–36



•  Ioan 16:27



•  1 Ioan 3:1



•  1 Corinthiaid 8:6



•  Salm 68:5



•  2 Corinthiaid 1:3–4

Hollalluog

Cysyniad Allweddol


Hollalluog Natur hollbwerus ac anghyfyngedig Duw.

Mae Cristnogion yn credu bod Duw yn hollalluog. Mae ganddo b ŵer dros bopeth mae wedi’i greu, ac nid oes terfyn ar ei b ŵer.


Yn Llyfr Job yn Hen Destament y Beibl, mae dyn o’r enw Elihu yn siarad am b ŵer Duw. Mae’n dweud, er enghraifft, fod bodau dynol yn dibynnu ar Dduw am eu bodolaeth, nid i’r gwrthwyneb:




Os pechaist, pa wahaniaeth yw iddo ef? Ac os amlha dy droseddau, beth a wna hynny iddo ef? Os wyt yn gyfiawn, beth yw’r fantais iddo ef, neu beth a dderbyn ef o’th law?


(Job 35:6–7)

Mae rhinweddau Duw yn dechrau gyda’r rhagddodiad holl-. Felly:





•  mae hollalluog yn golygu gallu gwneud popeth




•  mae hollgariadus yn golygu da i gyd




•  mae hollwybodus yn golygu gwybod popeth




•  mae hollbresennol yn golygu presennol ym mhob man.

Mae Elihu yn mynd ymlaen i ddweud bod p ŵer Duw mor gryf na all bodau dynol ei ddeall:




Tarana Duw yn rhyfeddol â’i lais; gwna wyrthiau, y tu hwnt i’n deall.


(Job 37:5)

Beth sy’n cael ei ddangos yn y llun hwn, yn eich barn chi? Chwiliwch am Eseia 40:12. Beth mae hyn yn ei ddweud am bŵer Duw?





Hollgariadus

Cysyniad Allweddol


Hollgariadus Y cyflwr o garu popeth a bod yn gwbl dda – nodwedd sy’n aml yn cael ei phriodoli i Dduw.

Mae Cristnogion yn credu bod Duw yn hollgariadus. Ef yw’r mwyaf da a chariadus.


Yn ôl y Beibl, wrth i Dduw greu’r bydysawd, mae’n dweud bod ei greadigaeth yn dda ar bob cam. Er enghraifft, ar ôl iddo greu’r tir a’r môr, yr haul a’r sêr, adar a physgod ac anifeiliaid y tir, mae’n dweud, ‘Gwelodd Duw y cwbl a wnaeth, ac yr oedd yn dda iawn’ (Genesis 1:31).


Mae Cristnogion yn credu, oherwydd bod ei greadigaeth yn dda, mae’n rhaid bod natur dda Duw yn ddiddiwedd. Ac oherwydd bod Duw wedi creu pawb yn gyfartal, mae’n trin pawb yn deg ac yn gyfiawn. Dywed Elihu:




…nid yw’n dangos ffafr at swyddogion, nac yn rhoi’r cyfoethog o flaen y tlawd, oherwydd gwaith ei ddwylo yw pob un ohonynt.


(Job 34:19)





Mae Cristnogaeth yn dysgu bod daioni Duw yn ei ddangos ei hun yn ei gariad ef at fodau dynol. Oherwydd hyn, mae’n barod i faddau i bobl am gamymddwyn. Anfonodd ei fab, Iesu, i farw fel aberth dros bechod dynol er mwyn i fodau dynol gael eu hachub.

Problem drygioni a dioddefaint

Ysgrifennodd Epicurus, athronydd o gyfnod yr Hen Roeg, y sylwadau canlynol am Dduw a’r syniad o ddrygioni a dioddefaint:




A yw Duw yn fodlon atal drygioni, ond nid yw’n gallu? Yna nid yw’n hollalluog.


A yw’n gallu ond nid yw’n fodlon? Yna mae’n faleisus.


A yw’n gallu ac yn fodlon? Yna o ble mae drygioni’n dod?


A yw ddim yn gallu nac yn fodlon? Yna pam ei alw’n Dduw?





Mae’r dyfyniad hwn yn crynhoi un o’r prif resymau mae pobl yn eu rhoi dros beidio â chredu yn Nuw – sut gall dioddefaint fodoli yn y byd os yw Duw yn hollgariadus ac yn hollalluog? (Gweler t. 238 yn adran Materion daioni a drygioni.)

Tasg


Darllenwch y dyfyniad gan Epicurus. Esboniwch pam gallai bodolaeth dioddefaint fod yn broblem i Gristnogion.

Mae deall pam byddai Duw cariadus yn caniatáu i bobl ddiniwed ddioddef yn broblem fawr i bobl grefyddol.





Hollwybodus


Mae’r Beibl yn dweud:




Y mae’n pennu nifer y sêr, ac yn rhoi enwau arnynt i gyd. Mawr yw ein Harglwydd ni, a chryf o nerth; y mae ei ddoethineb yn ddifesur.


(Salm 147:4–5)

Cysyniad Allweddol


Hollwybodus Duw sy’n gwybod popeth.

Ystyr hyn yw bod Duw yn gwybod popeth sydd i’w wybod gan mai ef sydd wedi creu popeth sy’n bodoli.


I Gristnogion, mae’r wybodaeth sydd gan Dduw yn cynnwys gwybodaeth am fodau dynol unigol. Mae Salm 139:1–4 yn dweud:




Arglwydd, yr wyt wedi fy chwilio a’m hadnabod. Gwyddost ti pa bryd y byddaf yn eistedd ac yn codi; yr wyt wedi deall fy meddwl o bell; yr wyt wedi mesur fy ngherdded a’m gorffwys, ac yr wyt yn gyfarwydd â’m holl ffyrdd. Oherwydd nid oes air ar fy nhafod heb i ti, Arglwydd, ei wybod i gyd.





Mae Cristnogion yn credu, felly, fod gan Dduw gynlluniau ar gyfer pob unigolyn a chynllun i’r bydysawd yn gyffredinol.


Mae rhai Cristnogion yn credu bod natur hollwybodus Duw yn golygu ei fod yn gwybod beth yw’r dyfodol. Yn sicr, mae’r Beibl yn rhoi enghreifftiau lle mae Duw yn cael dylanwad uniongyrchol ar ddigwyddiadau yn y dyfodol. Er enghraifft, mae Efengyl Luc yn dweud bod Duw wedi anfon angel at Mair, mam Iesu, sy’n dweud wrthi:




‘…byddi’n beichiogi yn dy groth ac yn esgor ar fab, a gelwi ef Iesu. Bydd hwn yn fawr, a Mab y Goruchaf y gelwir ef; rhydd yr Arglwydd Dduw iddo orsedd Dafydd ei dad, ac fe deyrnasa ar dŷ Jacob am byth, ac ar ei deyrnas ni bydd diwedd.’


(Luc 1:31–33)





Mae Cristnogaeth yn dysgu bod Duw wedi anfon Iesu i’r byd gan wybod ymlaen llaw y byddai’n cael ei ladd.


I Gristnogion eraill, mae’r syniad bod Duw yn gwybod yn union beth yw’r dyfodol yn groes i’r gred bod gan fodau dynol ewyllys rydd i wneud penderfyniadau am y dyfodol drostyn nhw eu hunain.


Hollbresennol


Mae Cristnogion yn credu bod Duw yn hollbresennol – hynny yw, nid yw’n cael ei gyfyngu gan ofod neu amser. Mae’n gysylltiedig â’r syniad, os yw Duw yn gwybod ac yn deall popeth (yn hollwybodus), yna mae’n rhaid ei fod mewn sefyllfa i weld a dylanwadu ar bopeth. Nid yw hyn yn golygu bod Duw wedi cael ei ledaenu ar draws y bydysawd, ond ei fod yn naturiol bresennol ym mhob peth bob amser.


Nid yw bod yn hollbresennol yn gysylltiedig â lleoliad corfforol Duw – beth bynnag, nid oes ffurf gorfforol gan Dduw. Yn hytrach, mae ‘hollbresennol’ yn ddisgrifiad o berthynas Duw â’i greadigaeth. Pan fydd rhywun yn dweud, ‘Bydda i bob amser yno i ti’, nid yw’n sôn am fod yn bresennol yn llythrennol; mae’n dweud ei fod bob amser ar gael i roi cefnogaeth ac arweiniad. Mae Cristnogion yn credu yr un peth am Dduw, ond bod ei bresenoldeb ef yn anfeidraidd (yn ddiddiwedd). Mewn geiriau eraill, mae’n hollbresennol.

Tasg


Copïwch a llenwch y tabl isod, gan ychwanegu esboniad o ystyr pob un o rinweddau Duw a dyfyniad o’r Beibl i gefnogi pob un.






	Rhinwedd

	Esboniad

	Dyfyniad o’r Beibl






	Hollalluog

	 

	 






	Hollgariadus

	 

	 






	Hollwybodus

	 

	 






	Hollbresennol

I ble yr af oddi wrth dy ysbryd?


I ble y ffoaf o’th bresenoldeb?


Os dringaf i’r nefoedd, yr wyt yno; os cyweiriaf wely yn Sheol, yr wyt yno hefyd.


Os cymeraf adenydd y wawr a thrigo ym mhellafoedd y môr, yno hefyd fe fydd dy law yn fy arwain, a’th ddeheulaw yn fy nghynnal.


(Salm 139:7–10)

Credoau a dysgeidiaethau am y creu



Mae hanes y creu i’w weld yn nhair pennod gyntaf Llyfr Genesis. Mewn gwirionedd, mae’r penodau hyn yn cynnwys dau adroddiad a oedd ar wahân yn wreiddiol.


Mae’r adroddiad cyntaf ym mhennod 1 a thair adnod a hanner gyntaf pennod 2. Mae’r adroddiad yn disgrifio:





•  creu’r bydysawd



•  creu’r byd



•  creu’r pethau sy’n bodoli yn y byd, gan gynnwys bodau dynol.





Mae’r ail adroddiad yn hŷ n na’r un cyntaf. Mae’n disgrifio:





•  creu’r bodau dynol cyntaf



•  y bodau dynol cyntaf yn cael eu temtio i anufuddhau i Dduw



•  y bodau dynol cyntaf yn colli ffafr Duw.





Genesis 1:1–3


Mae Llyfr Genesis yn dechrau gyda’r geiriau hyn:




Yn y dechreuad creodd Duw y nefoedd a’r ddaear. Yr oedd y ddaear yn afluniaidd a gwag, ac yr oedd tywyllwch ar wyneb y dyfnder, ac ysbryd Duw yn ymsymud ar wyneb y dyfroedd. A dywedodd Duw, ‘Bydded goleuni.’ A bu goleuni.





Genesis 1


Mae’r adroddiad cyntaf (ieuengaf) o’r creu yn esbonio sut cafodd bodau dynol eu creu, a’u pwysigrwydd o’u cymharu â phethau eraill. Mae’n disgrifio sut creodd Duw y byd mewn chwe diwrnod, gan orffwys o’i waith ar y seithfed diwrnod.


Beth yw ystyr y stori?


Mae’r stori’n pwysleisio mai Duw sy’n gyfrifol am bob cam o’r creu. Mae’r chwe cham yn datblygu yn ôl ei gynllun ef. I ddechrau, mae’n creu amgylcheddau: dydd a nos, môr ac awyr, yna tir sych. Nesaf, mae’n creu’r pethau fydd yn byw yn yr amgylcheddau hynny: haul, y lleuad a’r sêr, pysgod ac adar, yna anifeiliaid a bodau dynol. Mae gan y bydysawd drefn.


Yn ôl y Beibl, mae Duw yn creu bodau dynol ‘ar ei ddelw ei hun’ [yn union fel ef ei hun] (Genesis 1:27). Nid yw’n dweud ym mha ffordd mae bodau dynol yn debyg i Dduw, ond mae’n awgrymu eu bod yn bwysig ac yn rhannu rhai o’i nodweddion (gweler t. 12).


Mae’r hanes yn sefydlu safle bodau dynol yn y byd. Nhw fydd yn ei reoli. Mae Duw yn dweud wrthyn nhw:




Byddwch ffrwythlon ac amlhewch, llanwch y ddaear a darostyngwch hi; llywodraethwch ar bysgod y môr, ar adar yr awyr, ac ar bopeth byw sy’n ymlusgo ar y ddaear.


(Genesis 1:28)





Felly, bodau dynol sy’n ‘rheoli’ (awdurdod: dominion), ond mae’n rhaid iddyn nhw wneud yn siŵr bod y drefn sydd wedi’i chreu gan Dduw yn cael ei chynnal (stiwardiaeth) (gweler t. 166).

Diwrnod 1 – Duw yn creu nos a dydd:


Mae’n galw’r goleuni yn ddydd a’r tywyllwch yn nos.

Diwrnod 2 – Duw yn creu’r môr a’r awyr:


Mae’n creu’r ffurfafen (yr awyr) ac yn gwahanu’r dyfroedd o dan y ffurfafen oddi wrth y dyfroedd uwchben iddi.

Diwrnod 3 – Duw yn creu tir a phlanhigion:


Mae’n symud y dyfroedd o dan y ffurfafen i greu lle ar gyfer y tir. Mae’n creu planhigion sy’n cynhyrchu hadau er mwyn sicrhau eu bod yn atgenhedlu.

Diwrnod 4 – Duw yn creu yr haul, y lleuad a’r sêr:


Ar ôl creu nos a dydd ar Ddiwrnod 1, mae Duw nawr yn creu’r haul sy’n disgleirio yn ystod y dydd, a’r lleuad a’r sêr sy’n disgleirio yn ystod y nos.

Diwrnod 5 – Duw yn creu pysgod ac adar:


Mae’n creu pysgod sy’n nofio yn y dyfroedd ac adar sy’n hedfan yn yr awyr.

Diwrnod 6 – Duw yn creu creaduriaid byw, gan gynnwys bodau dynol:


Mae’n creu anifeiliaid y tir yn gyntaf, ac yna’n creu bodau dynol i lywodraethu drostyn nhw.

Diwrnod 7 – Duw yn gorffwyso:


Ar y seithfed diwrnod, mae Duw wedi cwblhau ei waith. (Mae disgrifiad o hyn ar ddechrau Genesis 2.)

Dehongliadau o Genesis 1


Llythrenolwyr


Mae lleiafrif o Gristnogion yn credu bod y Beibl yn cynnwys union eiriau Duw sydd yn llythrennol wir. Mae’r credinwyr hyn, sef creadaethwyr, yn honni bod Duw, fel mater o ffaith, wedi creu’r bydysawd mewn chwe chyfnod o 24 awr, yn y drefn a ddisgrifir yn Genesis 1. Mae creadaethwyr yn credu bod y bydysawd a bywyd ar y ddaear wedi cael eu creu yn union fel y maent heddiw. Mae rhai creadaethwyr yn credu i’r bydysawd gael ei greu yn y 10,000 o flynyddoedd diwethaf. Dyma’r creadaethwyr daear ifanc.



Creadaethwyr daear hen


Yn ôl rhai Cristnogion, mae adroddiad Genesis 1 yn wir yn y bôn, ond ni ddylen ni feddwl am y chwe ‘diwrnod’ fel cyfnodau o 24 awr. Yn hytrach, maen nhw’n gyfnodau hirach – miloedd neu filiynau o flynyddoedd. Mae’r Cristnogion hyn, neu’r creadaethwyr daear hen, yn credu bod Duw wedi creu’r bydysawd yn ôl y disgrifiad yn Genesis mewn chwe cham hir, nid chwe diwrnod. Weithiau mae’r dehongliad hwn yn cael ei alw’n greadaeth dydd yn oes.


Rhyddfrydwyr


Mae’r rhan fwyaf o Gristnogion yn ystyried Genesis 1 yn ymgais cyn-wyddonol i esbonio tarddiad y bydysawd. Bydden nhw’n dweud nad yw union broses y creu yn bwysig. Yn hytrach, pwysigrwydd hanes y creu yw’r ffaith bod Duw wedi creu’r bydysawd, bod pob rhan o’r bydysawd yn dibynnu arno ef am ei bodolaeth, ac mai dynoliaeth yw pinacl ei greadigaeth. Cafodd y byd, yn arbennig, ei greu ar gyfer bodau dynol, ac mae popeth sydd ynddo yn dod o dan eu rheolaeth nhw.

Tasg


A yw’n bosibl i Gristion gredu yr esboniad gwyddonol o enedigaeth a datblygiad y bydysawd, a chredu hefyd fod y Beibl wedi cael ei ysbrydoli gan Dduw? Rhowch resymau dros eich ateb.

O ran tarddiad a datblygiad y bydysawd, mae Cristnogion rhyddfrydol yn cymryd safbwynt ôl-wyddonol. Maen nhw’n cydnabod bod yr hanes yn y Beibl yn seiliedig ar straeon cyn-feiblaidd a’r wybodaeth oedd ganddyn nhw ar y pryd. Felly nid yw credu adroddiadau gwyddonol am ddamcaniaeth y Glec Fawr yn broblem iddyn nhw (gweler t. 158).

Tasgau





1  Copïwch y tabl isod, gan esbonio’r dehongliadau gwahanol o’r creu yn Llyfr Genesis.






	Agwedd at stori’r creu

	Dehongliad






	Creadaethwyr daear ifanc

	Maen nhw’n credu bod……

Mae ‘diwrnod’ yn golygu ……








	Creadaethwyr daear hen

	Maen nhw’n credu bod……

Mae ‘diwrnod’ yn golygu ……








	Rhyddfrydwyr

	 








2  Pam mae dehongliadau gwahanol o adroddiadau Genesis am y creu?



3  Esboniwch y pedair prif gred am y creu y mae’r rhan fwyaf o Gristnogion yn cytuno arnyn nhw.



4  ‘Nid oes arwyddocâd crefyddol i sut daeth y bydysawd i fod.’ Trafodwch y gosodiad hwn, gan ddangos eich bod wedi ystyried mwy nag un safbwynt. (Rhaid i chi gyfeirio at Gristnogaeth yn eich ateb.)

A yw hanes y creu yn y Beibl yn cyd-fynd â damcaniaeth y Glec Fawr?






Genesis 2 a 3


Mae’r adroddiad hŷn am y creu yn Genesis yn rhoi llai o sylw i darddiad y bydysawd ffisegol, a mwy o sylw i greu dynoliaeth a datblygiad y berthynas rhwng bodau dynol a Duw.


Mae’n disgrifio:





•  creu’r bodau dynol cyntaf



•  y bodau dynol cyntaf yn cael eu temtio i anufuddhau i Dduw



•  y bodau dynol cyntaf yn colli ffafr Duw.

Genesis 2





1  Mae Duw yn creu’r bydysawd, gan gynnwys y ddaear. Mae yna afonydd a moroedd, ond dim glaw, felly does dim byd yn tyfu.



2  Mae Duw yn creu’r dyn cyntaf o bridd y ddaear. Mae’n rhoi bywyd i’r dyn drwy anadlu i mewn iddo. Mae’r dyn yn cael ei alw’n Adda, sy’n golygu ‘daear’ ac wedyn daeth i olygu ‘dynol’.



3  Mae Duw yn creu gardd o blanhigion ac yn gwneud y dyn yn gyfrifol am ofalu amdanyn nhw.



4  Yng nghanol yr ardd mae dwy goeden: Pren Gwybodaeth Da a Drwg a Phren y Bywyd. Mae Duw’n dweud wrth y dyn na all fwyta ffrwyth o Bren Gwybodaeth Da a Drwg.



5  Mae Duw yn gwneud anifeiliaid allan o’r pridd fel cwmni i’r dyn.



6  Mae Duw yn creu’r fenyw gyntaf o asen a gymerodd o’r dyn tra oedd yn cysgu. Mae’r fenyw yn cael ei galw’n ‘Efa’, sy’n golygu ‘bywyd’, gan fod menywod yn dod â bywyd newydd.





Yn ystod y cyfnod hwn, mae’r dyn a’r fenyw yn noeth, ond dydyn nhw ddim yn teimlo cywilydd am eu noethni. Mae hyn oherwydd nad oes ganddyn nhw syniad am yr hyn sy’n gywir ac anghywir.

Genesis 3




  7  Mae sarff yn dweud wrth y fenyw nad oes ganddyn nhw hawl i fwyta ffrwyth o Bren Gwybodaeth Da a Drwg oherwydd, os gwnân nhw hynny, byddan nhw’n deall y gwahaniaeth rhwng cywir ac anghywir. Byddai’r wybodaeth hon yn eu gwneud nhw fel Duw. Mae’r fenyw yn dweud os ydyn nhw’n bwyta’r ffrwyth, byddan nhw’n marw; mae’r sarff yn gwadu hyn.


  8  Mae’r fenyw yn bwyta ffrwyth o’r goeden ac yn rhoi rhywfaint i’r dyn ei fwyta.


  9  Mae’r dyn a’r fenyw nawr yn deall cywir ac anghywir. Maen nhw’n deall ei bod yn anghywir bod yn noeth o flaen ei gilydd ac maen nhw’n gorchuddio eu cyrff.



10  Pan fyddan nhw’n clywed Duw yn dod i mewn i’r ardd, mae’r dyn a’r fenyw yn cuddio. Mae Duw yn dod o hyd iddyn nhw. Gan weld eu bod wedi gorchuddio eu noethni, mae Duw yn gwybod eu bod yn deall da a drwg, felly mae’n rhaid eu bod wedi bwyta’r ffrwyth oedd wedi’i wahardd.



11  Mae Duw yn cosbi’r sarff drwy wneud i bob sarff lusgo ar eu boliau a’u gwneud yn elynion i fenywod.



12  Mae Duw yn cosbi’r fenyw drwy gynyddu’r boen adeg geni plant, ond heb leihau ei hawydd i gael plant.



13  Mae Duw yn cosbi’r dyn drwy wneud iddo weithio’n galed ar y tir ar hyd ei oes er mwyn cael bwyd.



14  Mae Duw yn anfon y dyn a’r fenyw allan o’r ardd, gan ei fod yn poeni, pe bydden nhw’n aros, y bydden nhw’n bwyta ffrwyth o Bren y Bywyd ac yn byw am byth.





[image: ]







[image: ]

Allwch chi adnabod digwyddiadau Genesis 2 a 3 yn y darlun hwn?






Beth yw ystyr y stori?


Mae gwahaniaethau amlwg rhwng stori’r creu yma a’r un sy’n cael ei chyflwyno yn Genesis 1. Y gwahaniaeth mwyaf amlwg, efallai, yw pwyslais y ddau adroddiad. Mae Genesis 1 yn ymwneud â datblygiad y bydysawd; mae Genesis 2 a 3 yn ymwneud â tharddiad bywyd dynol.


Y peth mwyaf arwyddocaol yn yr adroddiad hwn yw’r dirywiad yn y berthynas rhwng Duw a bodau dynol. Pan fydd y dyn a’r fenyw’n cael eu creu, mae eu perthynas â’u creawdwr yn berffaith. Nid ydyn nhw wedi gwneud dim o’i le. Yn wir, ni allan nhw wneud dim o’i le oherwydd nad ydyn nhw’n gwybod beth yw anghywir a drygioni.


Mae eu perthynas yn cael ei halogi pan fydd y dyn a’r fenyw yn torri ymddiriedaeth Duw. Yr halogi a’r torri ymddiriedaeth yma yw’r hyn y mae Cristnogion yn ei alw’n bechod. Mae Adda ac Efa yn bwyta ffrwyth Pren Gwybodaeth Da a Drwg er eu bod wedi cael gorchymyn i beidio â gwneud hynny. O ganlyniad, maen nhw’n dod yn ymwybodol o gywir ac anghywir. Maen nhw’n gwybod eu bod wedi gwneud rhywbeth anghywir ac maen nhw’n teimlo euogrwydd a chywilydd o ganlyniad. Maen nhw wedi colli eu diniweidrwydd.


Enw’r digwyddiad hwn yw y cwymp. Mae’r pechod sydd wrth wraidd y cwymp yn cael ei alw’n bechod gwreiddiol. Er nad yw Genesis yn defnyddio’r geiriau ‘pechod gwreiddiol’, mae Cristnogaeth yn dysgu bod bodau dynol yn gyfrifol am ddod â phechod i’r byd drwy ddewis. Roedd torri’r cwlwm o ymddiriedaeth â Duw yn weithred fwriadol o anufudd-dod ac mae wedi staenio perthynas bodau dynol â Duw byth ers hynny. Mae Cristnogaeth yn dysgu, felly, fod bodau dynol i gyd yn cael eu geni â phechod gwreiddiol; nid oes neb yn ddiniwed yn foesol.


Un o ganlyniadau eraill y cwymp yw, drwy fwyta ffrwyth Pren Gwybodaeth Da a Drwg, mae dyn a menyw yn dod yn feidrol: tynged bodau dynol yw marw.

Tasg


Daeth pechod i’r byd trwy un dyn, a thrwy bechod farwolaeth, ac yn y modd hwn ymledodd marwolaeth i’r ddynolryw i gyd, yn gymaint ag i bawb bechu.


(Rhufeiniaid 5:12)


Esboniwch y dyfyniad hwn o’r Beibl gan gyfeirio at Genesis 3.

Dehongliadau o Genesis 2 a 3


Llythrenolwyr


Mae’r Cristnogion hynny sy’n honni bod y Beibl yn cynnwys union eiriau Duw a’i fod yn ffeithiol gywir yn tueddu i gredu bod Genesis 1–3 yn cynnwys un adroddiad parhaus o hanes creu’r bydysawd, y byd a bodau dynol. Maen nhw’n gwrthod y syniad bod yna ddwy stori ar wahân. Bydden nhw’n dweud bod Genesis 1 yn rhoi adroddiad cyffredinol o’r creu, tra bod penodau 2 a 3 yn rhoi mwy o fanylion am darddiad bodau dynol. Bydden nhw’n pwysleisio natur bechadurus bodau dynol ers y cwymp. Byddai rhai’n dweud bod y stori’n dysgu nid yn unig fod bodau dynol wedi dod â’r posibilrwydd o bechod i’r byd, ond ei bod bellach yn amhosibl iddyn nhw beidio â phechu.



Rhyddfrydwyr


Mae rhyddfrydwyr Cristnogol yn credu na ddylech chi gymryd bod hanes Adda ac Efa yn llythrennol wir. Maen nhw’n derbyn yr esboniad gwyddonol o ddatblygiad bodau dynol drwy broses dethol naturiol yn ôl damcaniaeth esblygiad (gweler t. 159). Bydden nhw’n dweud bod Duw yn bresennol ar ddechrau’r broses esblygol; yn wir, ei fod wedi creu’r broses fel ffordd o gynnal bywyd ar y ddaear. Yr enw ar hyn yw esblygiad theïstig.


Mae rhyddfrydwyr yn llai tebygol na llythrenolwyr o bwysleisio beth mae hanes y cwymp yn ei ddysgu am bechod dynol. Bydden nhw’n rhoi mwy o bwyslais ar y darn yn Genesis 1 sy’n dweud:




Felly creodd Duw ddyn ar ei ddelw ei hun; ar ddelw Duw y creodd ef; yn wryw ac yn fenyw y creodd hwy.


(Genesis 1:27)

Tasg


Esboniwch beth yw ystyr esblygiad theïstig.

Bydden nhw’n dweud bod hyn yn dangos pa mor agos yw Duw at ei greadigaethau dynol, a’r gallu sydd gan bobl i garu ac i wneud pethau da.


Fodd bynnag, byddai’r rhyddfrydwyr yn cytuno â’r llythrenolwyr mai Duw sydd wrth galon y greadigaeth, mai ef yw ffynhonnell bywyd, a bod y bydysawd a phopeth sydd ynddo yn dibynnu ar Dduw i barhau i fodoli.

Tasgau


Sut byddai Cristion yn ateb y cwestiynau canlynol?





a)  Pam nad oedd Duw eisiau i Adda ac Efa fwyta ffrwyth Pren Gwybodaeth Da a Drwg?



b)  Pam cafodd Efa ei themtio i fwyta ffrwyth Pren Gwybodaeth Da a Drwg?



c)  Beth oedd pechod Adda ac Efa?

Natur dynoliaeth


Mae’r adroddiadau am hanes creu’r bydysawd a dynoliaeth yn y Beibl yn amlinellu safbwynt am y natur ddynol sy’n sail i ddysgeidiaethau Cristnogol am y berthynas rhwng Duw a bodau dynol.


Delw Duw




Dywedodd Duw, ‘Gwnawn ddyn ar ein delw, yn ôl ein llun ni, i lywodraethu ar bysgod y môr, ar adar yr awyr, ar yr anifeiliaid gwyllt, ar yr holl ddaear, ac ar bopeth sy’n ymlusgo ar y ddaear.’ Felly creodd Duw ddyn ar ei ddelw ei hun; ar ddelw Duw y creodd ef; yn wryw ac yn fenyw y creodd hwy.


(Genesis 1:26–27)





Mae sawl darn yn y Beibl yn ailadrodd y gosodiad sy’n ymddangos gyntaf yn Llyfr Genesis fod Duw wedi creu bodau dynol ‘ar ei ddelw ei hun’ neu fel ef ei hun (mae rhai Cristnogion yn defnyddio’r geiriau Lladin imago Dei yn hytrach nag ‘ar ddelw Duw’). Fodd bynnag, nid yw union ystyr hyn yn cael ei esbonio yn unman. Ychydig iawn o Gristnogion fyddai’n awgrymu ei fod yn meddwl bod bodau dynol yn edrych fel Duw; yn hytrach, mewn rhyw ffordd, maen nhw’n debyg iddo.


Yr hyn sy’n glir yw mai bodau dynol, o’r greadigaeth gyfan, yw’r unig rai a gafodd eu gwneud ar ddelw Duw. Mae hyn yn golygu bod bodau dynol yn wahanol i bob un arall o greadigaethau Duw, a bod ganddyn nhw le uwch yn y bydysawd byw na’r lleill. Felly er mwyn deall ystyr cael eich gwneud ar ddelw Duw, rhaid edrych ar y rhinweddau a’r nodweddion sy’n gwneud bodau dynol yn wahanol i bethau byw eraill.





•  Mae rhai meddylwyr Cristnogol yn credu mai gallu pobl i ffurfio perthnasoedd cymhleth sy’n dangos eu bod yn debyg i Dduw. Mae dimensiwn ysbrydol yn perthyn i berthnasoedd dynol. Mae bodau dynol hefyd yn gallu profi cariad, empathi a thosturi. Maen nhw’n gallu teimlo emosiynau pobl eraill. Yn yr un ffordd, mae bodau dynol yn gallu ffurfio perthynas â Duw ar lefel ysbrydol. Mae’r gallu i ffurfio perthnasoedd fel hyn yn unigryw i fodau dynol – nid yw unrhyw greadur arall yn ffurfio clymau ysbrydol – felly mae rhai Cristnogion yn credu mai dyma ddelwedd Duw mewn pobl.



•  Mae eraill yn credu bod delwedd Duw i’w gweld yn rôl a swyddogaeth bodau dynol yn y byd. Mae’r adnod sy’n dilyn y gosodiad bod Duw wedi creu dynoliaeth ar ei ddelw ei hun yn dweud: ‘Bendithiodd Duw hwy a dweud, “Byddwch ffrwythlon ac amlhewch, llanwch y ddaear a darostyngwch hi; llywodraethwch ar bysgod y môr, ar adar yr awyr, ac ar bopeth byw sy’n ymlusgo ar y ddaear”’ (Genesis 1:28). Mae rhai Cristnogion yn ystyried adnod 28 yn esboniad o adnod 27. Mewn geiriau eraill, mae bod yn debyg i Dduw yn golygu gwneud un o swyddogaethau Duw: rheoli’r ddaear, a gofalu amdani ac am bopeth sydd ynddi.



•  Yn ôl pobl eraill, mae bod ar ddelw Duw yn golygu rhannu rhai o’i briodoleddau a’i nodweddion. Yn amlwg, mae gan Dduw nodweddion na allai unrhyw fod arall eu cael: mae’n hollalluog, hollgariadus, hollwybodus ac yn hollbresennol, er enghraifft. Fodd bynnag, mae rhai nodweddion mewn pobl sy’n debyg i rai Duw ac sy’n eu gwneud yn unigryw ymhlith creaduriaid eraill. Mae’r nodweddion hyn yn cynnwys meddu ar elfen ysbrydol (enaid), synnwyr o’r hyn sy’n gywir ac anghywir (moesoldeb), y gallu i wneud dewisiadau a phenderfyniadau (ewyllys rydd), deallusrwydd a’r gallu i resymu (rhesymoledd), a’r gallu i wneud trefn allan o anhrefn (creadigrwydd).





Enaid




Yna lluniodd yr Arglwydd Dduw ddyn o lwch y tir, ac anadlodd yn ei ffroenau anadl einioes; a daeth y dyn yn greadur byw.


(Genesis 2:7)





Mae Cristnogion heddiw yn anghytuno am yr hyn maen nhw’n ei gredu am yr enaid. Maen nhw i gyd yn derbyn bod yr enaid yn anweledig ac yn ysbrydol. Yn ôl rhai, mae ‘atgyfodiad corfforol’ yn digwydd ar ôl marwolaeth, ac mae’r corff a’r enaid yn esgyn gyda’i gilydd i’r nefoedd. Mae eraill yn credu, pan fydd y corff yn marw, fod yr enaid yn ei adael ac yn mynd at Dduw mewn ffordd ysbrydol.

Engrafiad o’r bedwaredd ganrif ar bymtheg, yn dangos yr enaid yn gadael y corff adeg marwolaeth.






Moesoldeb


Moesoldeb yw’r systemau mae unigolion, cymdeithasau a phobl yn gyffredinol yn eu defnyddio i wneud yn si ŵr bod pobl yn ymddwyn yn dda tuag at ei gilydd, ac yn osgoi ymddygiad drwg neu anghywir a allai frifo pobl eraill.


Byddai Cristnogion a’r rhai sydd ddim yn Gristnogion yn cytuno bod meddu ar synnwyr o’r hyn sy’n gywir ac anghywir yn unigryw i fodau dynol; nid oes gan anifeiliaid ddealltwriaeth foesol.


Mae stori’r creu yn Genesis 1 yn awgrymu bod Duw wedi cynnwys moesoldeb yn y bydysawd o’r dechrau. Ar y diwrnod cyntaf, mae’n gorchymyn i oleuni fodoli, ac mae hynny’n digwydd; gwelodd Duw fod hyn ‘yn dda iawn’. Byddai llythrenolwyr a rhyddfrydwyr yn derbyn bod y bydysawd yn fydysawd moesol oherwydd bod Duw wedi ei greu felly. Bydden nhw hefyd yn dweud bod Duw wedi creu bodau dynol i feddu ar synnwyr moesol.


Yn Llyfr Exodus, mae Duw yn gosod deg rheol i fodau dynol eu dilyn. Mae pedair o’r rheolau yn grefyddol, a chwech yn foesol sy’n gysylltiedig ag ymddygiad dynol. Y deg rheol yw gorchmynion Duw neu’r Deg Gorchymyn. Maen nhw’n rhan o’r contract neu’r cytundeb rhwng Duw a bodau dynol. Os yw pobl yn ufuddhau i’w orchmynion, yna bydd Duw yn eu bendithio ac yn eu gwneud yn bobl iddo ef.


Ewyllys rydd


Yn stori Adda ac Efa yn Genesis, mae Efa, wedi’i themtio gan sarff, yn dewis bwyta ffrwyth o Bren Gwybodaeth Da a Drwg, er bod Duw wedi gwahardd hyn. Mae Adda yn gwneud yr un peth. Wrth wneud y penderfyniad hwn, mae Adda ac Efa yn arfer eu hewyllys rydd, eu gallu i wneud penderfyniadau drwy ddefnyddio eu dewis eu hunain.


Mae Cristnogaeth yn dysgu bod bodau dynol yn cael eu geni ag ewyllys rydd. Caiff hyn ei ailadrodd drwy’r Beibl. Mae Paul yn cadarnhau’r syniad o ewyllys rydd yn ei lythyr at Gristnogion Corinth:




Rhaid i bawb roi o wirfodd ei galon, nid o anfodd neu o raid…


(2 Corinthiaid 9:7)





Mae hyn yn bwysig oherwydd, os nad oes gan bobl ewyllys rydd, ni allan nhw fod yn atebol am eu gweithredoedd. Os yw popeth maen nhw’n ei wneud wedi’i benderfynu ymlaen llaw, byddai’n annheg eu dal nhw’n gyfrifol. Ar y llaw arall, os ydyn nhw’n gwneud dewisiadau a phenderfyniadau am sut i weithredu, yna mae’n bosibl mynnu eu bod yn cyfiawnhau eu gweithredoedd.


Mae Cristnogaeth yn dysgu bod bodau dynol yn rhydd i ddewis credu yn Nuw neu beidio. Pe bai bodau dynol yn cael eu ‘rhaglennu’ i gredu yn Nuw, yna ni fyddai’n bosibl gwobrwyo’r gred honno. Ond un o ddysgeidiaethau canolog Cristnogaeth yw bod credu yn cael ei wobrwyo:




Do, carodd Duw y byd gymaint nes iddo roi ei unig Fab, er mwyn i bob un sy’n credu ynddo ef beidio â mynd i ddistryw ond cael bywyd tragwyddol.


(Ioan 3:16)

Tasgau





1  Esboniwch, mewn dim mwy na thair brawddeg, beth yw’r problemau sy’n gysylltiedig ag ewyllys rydd.



2  Esboniwch sut mae’r cwymp yn gysylltiedig â’r syniad bod bodau dynol yn atebol am eu gweithredoedd.

Rhesymoledd


Mae’r Beibl yn dysgu bod Duw wedi creu bydysawd sydd wedi’i gynllunio a’i drefnu’n dda ac sy’n dilyn rheolau rhesymegol. Pan greodd Duw fodau dynol, creodd nhw i rannu ei allu i ddeall, meddwl, cynllunio a chofio – hynny yw, i fod yn fodau rhesymegol sy’n gallu defnyddio eu rheswm a’u barn i wneud penderfyniadau cytbwys, gan gynnwys penderfyniadau moesol a chrefyddol.




Oherwydd yr Arglwydd sy’n rhoi doethineb, ac o’i enau ef y daw gwybodaeth a deall.


(Diarhebion 2:6)





Creadigrwydd


Mae Cristnogion heddiw yn credu, pan greodd Duw y bydysawd, ei fod wedi gwneud hynny ex nihilo – allan o ddim byd. Yn amlwg, nid yw bodau dynol yn gallu gwneud hyn. Yn hytrach, mae Cristnogion yn credu bod Duw wedi trosglwyddo’r gallu iddyn nhw i greu ex materia.


Mae rhai ysgolheigion yn credu bod awdur yr adroddiad o’r creu yn Llyfr Genesis yn disgrifio creatio ex materia: roedd d ŵr a thywyllwch yn bodoli’n barod cyn i Dduw greu’r bydysawd. Os yw hyn yn wir, yna mae’n cyflwyno problem: os defnyddiodd Duw ddefnyddiau oedd yn bodoli’n barod i wneud y bydysawd, yna o ble daeth y defnyddiau hynny?


Pan greodd Duw y dyn cyntaf, yn ôl Llyfr Genesis, gorchmynnodd bod y dyn yn trin yr ardd ac yn defnyddio’r planhigion oedd ynddi. Mae creadigrwydd pobl wrth ddod o hyd i ffyrdd o ddefnyddio planhigion bron yn ddiddiwedd. Rydyn ni’n defnyddio planhigion fel bwyd, i reoli’r hinsawdd, ar gyfer dillad, adeiladu, dodrefn, meddyginiaethau, ac yn y blaen.


Ond mae Genesis yn pwysleisio bod yr ardd mae’n rhaid i Adda ei thrin yn cynnwys planhigion sy’n ‘ddymunol i’r golwg’ (Genesis 2:9). Felly mae’n dweud wrth Adda am wneud yr ardd yn lle prydferth; mae Duw yn gwneud Adda yn grefftwr ac yn artist.


Heddiw, mae llawer o artistiaid Cristnogol yn defnyddio sgiliau artistig i fynegi eu ffydd.


Natur syrthiedig




Cymerodd yr Arglwydd Dduw y dyn a’i osod yng ngardd Eden, i’w thrin a’i chadw. Rhoddodd yr Arglwydd Dduw orchymyn i’r dyn, a dweud, ‘Cei fwyta’n rhydd o bob coeden yn yr ardd, ond ni chei fwyta o bren gwybodaeth da a drwg, oherwydd y dydd y bwytei ohono ef, byddi’n sicr o farw.’


(Genesis 2:15–17)





Rydyn ni wedi gweld bod Adda ac Efa wedi anufuddhau i Dduw. Maen nhw’n bwyta o Bren Gwybodaeth Da a Drwg er eu bod wedi cael gorchymyn i beidio. O ganlyniad, maen nhw’n dod i ddeall cywir ac anghywir; ond mae eu perthynas berffaith â Duw wedi’i thorri. Y cwymp yw’r enw ar y digwyddiad hwn.


Mae rhai Cristnogion yn credu mai un o ganlyniadau pellach y cwymp yw bod bodau dynol i gyd, ers hynny, yn cario pechod gwreiddiol Adda ac Efa gyda nhw. O ganlyniad mae pob bod dynol, oherwydd Adda ac Efa, yn tueddu i anufuddhau i Dduw a phechu. Mae gwneud gweithredoedd drwg yn rhan o’u natur nhw. Mewn geiriau eraill, mae ganddyn nhw natur syrthiedig.


Ni all bodau dynol gael gwared ar bechod gwreiddiol drostyn nhw eu hunain, ac ni allan nhw chwaith, ar eu pennau eu hunain, drwsio eu perthynas doredig â Duw. Dim ond drwy ras Duw – trugaredd, cariad a maddeuant heb eu haeddu – y gallan nhw gael eu hachub rhag canlyniadau pechod gwreiddiol. Er enghraifft, mae Catholigion yn credu eu bod yn derbyn gras Duw drwy fedydd, a bod Iesu wedi marw ar y groes er mwyn iddyn nhw gael maddeuant am eu pechodau. Mae gras yn dod drwy dderbyn cariad a maddeuant Duw.

Mae’r groes yn symbol pwysig i Gristnogion gan ei bod yn cynrychioli marwolaeth ac atgyfodiad Iesu.





Mae natur syrthiedig dynoliaeth yn golygu bod pobl wedi cael eu gwahanu oddi wrth Dduw. Mae eu perthynas ag ef wedi torri. Mae Cristnogaeth yn dysgu mai marwolaeth Iesu ar y groes oedd cynllun Duw i drwsio’r berthynas. Yn ôl y ddysgeidiaeth hon, cafodd pechod ac euogrwydd bodau dynol eu cario gan Iesu. Mae Duw yn dangos ei gariad at fodau dynol, cariad nad ydyn nhw’n ei haeddu, drwy ganiatáu i’w fab gael ei roi i farwolaeth. Mae’n dangos ei barodrwydd i wella’r berthynas doredig â dynoliaeth yn y weithred hon o achubiaeth. Mae Cristnogion yn credu bod marwolaeth Iesu yn cynnig cyfle am iachawdwriaeth (cael eich achub o bechod gwreiddiol a’i ganlyniadau).

Tasg


Esboniwch beth mae Cristnogaeth yn ei ddysgu am y natur ddynol. Meddyliwch am y canlynol: imago Dei, enaid, moesoldeb, ewyllys rydd, rheswm, creadigrwydd, pechod gwreiddiol.

Y Drindod




Cofia fod Duw yn fawr, y tu hwnt i ddeall.


(Job 36:26)

Cysyniad Allweddol


Y Drindod Tri pherson Duw: Duw y Tad, y Mab a’r Ysbryd Glân.

Mae dysgeidiaeth y Drindod yn ffordd i Gristnogion ddeall sut un yw Duw. Nid yw ‘y Drindod’ yn cael ei ddefnyddio yn y Beibl. Fodd bynnag, roedd y Cristnogion cynnar wedi dechrau meddwl am Dduw fel Trindod o fewn 200 mlynedd i farwolaeth Iesu.


Mae gan y gair ‘Trindod’ ddwy ran – rhagddodiad tri- ac undod. Felly mae’n golygu, yn llythrennol, tri ac un. Mae’n dangos bod yr un Duw yn dair elfen wahanol ar yr un pryd. Mae pob un o’r personau yn meddu ar holl rinweddau Duw – maen nhw’n hollalluog, hollgariadus, hollwybodus ac yn hollbresennol – ond maen nhw hefyd yn wahanol i’w gilydd.

Tri pherson y Drindod yw’r Tad, y Mab a’r Ysbryd Glân.


Mae’r tair agwedd yn cael eu galw’n ‘bersonau’, er nad yw hyn yn golygu ‘pobl’ yn yr ystyr arferol.


Mae Cristnogaeth yn dysgu nad yw Duw yn ddynol ac nad unigolion yw tri pherson Duw. Nid tair rhan o Dduw ydyn nhw: mae pob person yn Dduw cyflawn. Nid yw Cristnogion yn addoli tri Duw, ond un Duw.

Os yw’n swnio’n gymhleth, digon gwir! Mae Cristnogion yn credu bod Duw yn gymhleth ac y tu hwnt i ddealltwriaeth ddynol.

Duw yw pob un o dri pherson y Drindod, ond mae pob un yn wahanol i’r ddau arall.





Duw y Tad


Mae Cristnogion yn credu mai Duw yw tad pob peth gan mai ef yw creawdwr pob peth. Duw greodd y bydysawd a phopeth sydd ynddo, a Duw greodd ddynoliaeth.


Mae Cristnogaeth yn dysgu hefyd fod Duw yn dad i Iesu. Roedd Iesu’n dweud bod ei berthynas â Duw y Tad yn unigryw a dirgel:




Nid oes neb yn adnabod y Mab, ond y Tad, ac nid oes neb yn adnabod y Tad, ond y Mab a’r rhai hynny y mae’r Mab yn dewis ei ddatguddio iddynt.


(Mathew 11:27)

Duw y Tad





Mae Cristnogaeth yn dysgu y gall bodau dynol ymuno ym mherthynas Iesu â’i Dad:




Ond cynifer ag a’i derbyniodd, rhoes iddynt hwy, y rhai sy’n credu yn ei enw, hawl i ddod yn blant Duw…


(Ioan 1:12)





Ond nid yw’r gair ‘tad’ yn disgrifio sut un yw Duw yn unig; mae hefyd yn disgrifio’r berthynas rhwng Duw a’i greadigaeth, sef perthynas tad â’i blentyn.


Mae Cristnogion yn credu eu bod yn gallu cael perthynas bersonol a chariadus â Duw. Bydd Duw yn drugarog wrthyn nhw ac yn maddau iddyn nhw os ydyn nhw’n fodlon mynd i mewn i’r berthynas yma ag ef.

Dameg y Mab Colledig (Afradlon)


Mae Iesu’n adrodd Dameg y Mab Colledig (Luc 15:11–32), am ddyn ifanc sy’n gadael ei deulu i wneud ei ffordd ei hun yn y byd. Mae’n ddyn haerllug ac anniolchgar, ond mae ei dad yn rhoi arian iddo i’w helpu. Fodd bynnag, mae’n gwastraffu’r arian a mynd yn dlawd, ac yn gorfod rhannu tameidiau o fwyd gydag anifeiliaid. Yn y diwedd mae’n mynd yn ôl at ei dad, gan ymbil am ei faddeuant a gofyn am gael dod adref. Heb betruso, mae ei dad yn ei gyfarch â chariad. Nid yw mab arall y tad, a oedd wedi aros yn ffyddlon, yn gallu deall pam mae ei dad wedi derbyn ei frawd yn ôl mor hawdd. Ond mae’r tad yn dweud yn glir nad yw’n caru un plentyn yn fwy na’r llall.




‘Fy mhlentyn,’ meddai’r tad wrtho, ‘yr wyt ti bob amser gyda mi, ac y mae’r cwbl sydd gennyf yn eiddo i ti. Yr oedd yn rhaid gwledda a llawenhau, oherwydd yr oedd hwn, dy frawd, wedi marw, a daeth yn fyw: yr oedd ar goll, a chafwyd hyd iddo.’


(Luc 15:31–32)





Mae Cristnogion yn gweld hyn fel trosiad o gariad tadol Duw at fodau dynol. Maen nhw hefyd yn ei weld fel enghraifft o sut dylai pobl ddangos cariad a maddeuant i’w gilydd.

Tasgau





1  Esboniwch pam mae Cristnogion yn galw Duw yn ‘Dad’.



2  Esboniwch beth mae Dameg y Mab Colledig yn ei olygu i Gristnogion a beth mae’n ei ddweud wrthyn nhw am Dduw.

Duw y Mab


Pan fydd Cristnogion yn cyfeirio at Dduw y Mab, maen nhw’n golygu Iesu. Mae Iesu’n cael ei alw’n Fab Duw oherwydd roedd yn fod dynol. Ond mae Cristnogion yn credu, ar yr un pryd, mai Duw yw Iesu, ail berson y Drindod, Duw y Mab.


Fel ail berson y Drindod, roedd Duw y Mab yn bodoli cyn iddo gymryd ffurf dyn, sef Iesu. Mae Cristnogaeth yn dysgu bod y Mab yn bresennol adeg creu’r bydysawd. Yn Llyfr Genesis, mae Duw yn dweud, ‘Gwnawn ddyn ar ein delw, yn ôl ein llun ni’ (Genesis 1:26). Mae Cristnogion yn dehongli’r defnydd o’r lluosog ‘gwnawn’ i olygu bod tri pherson y Drindod yn bresennol adeg y creu.


Mae awdur efengyl Ioan yn cyfeirio at Dduw y Mab adeg y creu fel ‘y Gair’:




Yn y dechreuad yr oedd y Gair; yr oedd y Gair gyda Duw, a Duw oedd y Gair. Yr oedd ef yn y dechreuad gyda Duw. Daeth pob peth i fod trwyddo ef; hebddo ef ni ddaeth un dim sydd mewn bod.


(Ioan 1:1–3)





Yn ddiweddarach yn yr un bennod, mae Ioan yn datgelu mai’r Gair yw Iesu:




A daeth y Gair yn gnawd a phreswylio yn ein plith, yn llawn gras a gwirionedd; gwelsom ei ogoniant ef, ei ogoniant fel unig Fab yn dod oddi wrth y Tad.


(Ioan 1:14)

Iesu Grist





Dewisodd Duw ei ddatgelu ei hun ar ffurf bod dynol.


Duw yr Ysbryd Glân


Mae’r gair ‘ysbryd’ yn dod o’r gair Lladin spirare, sy’n golygu ‘anadlu’. Pan greodd Duw Adda, mae Llyfr Genesis yn dweud bod Duw wedi anadlu i mewn iddo a daeth yn fyw. Felly mae’r Ysbryd Glân yn gysylltiedig â bywyd a’r enaid. Mae Genesis hefyd yn awgrymu bod Duw yr Ysbryd Glân gyda’r Tad a’r Mab adeg y creu a chyn hynny.


Mae gan yr Ysbryd Glân gysylltiad agos â bywyd Iesu. Pan fydd yr angel Gabriel yn rhagfynegi genedigaeth Iesu, mae’n dweud wrth Mair y bydd hi’n dod yn feichiog drwy’r Ysbryd Glân. Yn ôl Efengyl Mathew, pan fydd Iesu’n cael ei fedyddio gan ei gefnder, Ioan, yn Afon Iorddonen, mae llais Duw (y Tad) yn datgan bod Iesu yn fab iddo, ac mae’r Ysbryd Glân yn dod i lawr ar ffurf colomen.

Cysyniad Allweddol


Ysbryd Glân Un o dri pherson y Drindod Sanctaidd. Addawodd Iesu i’r Apostolion y byddai’n anfon yr Ysbryd Glân ar ôl ei groeshoeliad a’i atgyfodiad. Mae Cristnogion yn credu bod yr Ysbryd Glân yn bresennol, a hynny ar ffurf grym Duw ar waith yn y byd.


[image: ]








[image: ]

Yr Ysbryd Glân wedi’i gynrychioli gan golomen mewn ffenestr liw yn eglwys Basilica Sant Pedr yn Rhufain.





Dysgodd Iesu i’w ddisgyblion y byddai’r Ysbryd Glân gyda nhw i’w dysgu ac i’w hatgoffa am ei ddysgeidiaethau wedi ei farwolaeth:




Yr wyf wedi dweud hyn wrthych tra wyf yn aros gyda chwi. Ond bydd yr Eiriolwr, yr Ysbryd Glân, a anfona’r Tad yn fy enw i, yn dysgu popeth ichwi, ac yn dwyn ar gof ichwi y cwbl a ddywedais i wrthych.


(Ioan 14:25–26)





Mae Cristnogion yn credu bod yr Ysbryd Glân yn parhau i weithredu drwy bobl, gan gynhyrchu nodweddion ynom sydd, yn ôl rhai, yn cynrychioli’r Cristion delfrydol. Yn ei lythyr at Gristnogion yn Galatia, mae Paul yn galw’r nodweddion hyn yn ‘ffrwyth yr Ysbryd’, ac mae’n rhestru naw ohonyn nhw:




… ffrwyth yr Ysbryd yw cariad, llawenydd, tangnefedd, goddefgarwch, caredigrwydd, daioni, ffyddlondeb, addfwynder, hunanddisgyblaeth.


(Galatiaid 5:22–23)

Tasgau





1  ‘Mae tri pherson y Drindod yr un mor bwysig â’i gilydd.’ Trafodwch y gosodiad hwn gan ddangos eich bod wedi ystyried mwy nag un safbwynt. (Rhaid i chi gyfeirio at Gristnogaeth yn eich ateb.)



2  Copïwch y diagram. Tynnwch linellau i gysylltu pob blwch, a lluniwch esboniadau o bob un o bersonau’r Drindod a beth sy’n gyffredin rhyngddyn nhw fel personau Duw.

Iesu fel Duw Ymgnawdoledig



Yr Ymgnawdoliad


Mae’r gair ‘ymgnawdoli’ (incarnate) yn dod o’r Lladin carnem, sy’n golygu ‘cnawd’. Ystyr ‘ymgnawdoledig’ yw ‘mewn cnawd’. Mae’r syniad o Iesu fel Duw Ymgnawdoledig, felly, yn cyfeirio at y ddysgeidiaeth Gristnogol mai Duw oedd Iesu, er mai dyn ydoedd ar yr un pryd.

Cysyniad Allweddol


Ymgnawdoliad ‘Y Gair yn gnawd’ – y gred Gristnogol bod Duw wedi dod yn ddyn ym mherson Iesu, yn gwbl ddynol ac yn gwbl ddwyfol. Duw’n dod yn fod dynol ar ffurf Iesu.

Mae’r Beibl yn rhoi llawer o enghreifftiau o’r Ysbryd Glân yn gweithio yn, drwy ac o amgylch Iesu, gan roi tystiolaeth i Gristnogion fod Iesu yn ddwyfol. Er enghraifft:





•  Yr angel yn dweud wrth Mair mai mab Duw fyddai Iesu oherwydd iddo gael ei genhedlu gan yr Ysbryd Glân (Luc 1:35)



•  Yr Ysbryd Glân yn bresennol ym medydd Iesu ar ffurf colomen (Marc 1:10)



•  Drwy gydol ei fywyd, Iesu’n gwneud gweithredoedd da, yn cyflawni gwyrthiau ac yn iacháu cleifion drwy nerth yr Ysbryd Glân (Actau 10:38)



•  Iesu’n adnabod yr Ysbryd Glân yn gweithio oddi mewn iddo (Luc 4:38)



•  Yr Ysbryd Glân yn siarad drwy Iesu (Ioan 3:34)



•  Yr Ysbryd Glân yn codi Iesu o farw’n fyw (Rhufeiniaid 8:11).

Mae’r ymadrodd ‘Duw y Mab’ yn cyfeirio at ail berson y Drindod – Duw, yn dragwyddol a throsgynnol, a ddaeth yn fod dynol. Mae ‘Mab Duw’, ar y llaw arall, yn cyfeirio at Iesu – Duw a dyn yn un.

Tasgau





1  Esboniwch pam mae Cristnogaeth yn dysgu bod Iesu yn ddwyfol.



2  Edrychwch ar y llun hwn. Dewch o hyd i dri pherson y Drindod. Pam maen nhw’n wedi’u cynrychioli fel hyn? A fyddai Cristion yn meddwl bod hwn yn bortread cywir o’r Drindod? Pam? Pam ddim?

Iesu fel y Meseia


Daw’r gair Meseia o’r gair Hebraeg moshiach, sy’n golygu ‘rhywun sydd wedi’i eneinio’. Eneinio yw’r broses o wasgaru neu arllwys olew persawrus dros rywun. Roedd yn rhan bwysig o’r hen seremoni Iddewig er mwyn gorseddu archoffeiriad. Yn ddiweddarach, daeth yn rhan o seremoni gorseddu brenhinoedd. (Mae’n dal i fod yn rhan o seremoni coroni brenin/brenhines y Deyrnas Unedig heddiw.)


Ail frenin yr Iddewon oedd y Brenin Dafydd. Mae’n cael ei weld gan Iddewon fel eu brenin mwyaf a enillodd ffafr Duw fel ‘gŵr yn ôl ei galon’ (1 Samuel 13:14).


Dros amser, roedd proffwydi’r Iddewon yn darogan y byddai Meseia newydd yn dod yn y dyfodol – arweinydd i’r Iddewon fyddai’n cyfuno swyddogaethau gwleidyddol brenin â swyddogaethau crefyddol offeiriad. Y gred bryd hynny (a’r gred hyd heddiw) oedd y byddai’r Meseia yn un o ddisgynyddion y Brenin Dafydd.

Cysyniad Allweddol


Meseia Ystyr y gair yw ‘yr Eneiniog’. Y Meseia yw’r un sydd wedi’i anfon gan Dduw i achub dynoliaeth, yn ôl rhai. Mae Cristnogion yn credu mai Iesu yw’r person hwn.

Ni wnaeth Iesu erioed honni mai ef oedd y Meseia. Serch hynny, mae awduron yr Efengylau – yr adroddiadau am ei fywyd yn y Beibl – yn awgrymu’n gryf eu bod yn meddwl mai ef oedd y Meseia. Roedd y Beibl Iddewig yn proffwydo:





•  byddai’r Meseia yn un o ddisgynyddion y Brenin Dafydd (Eseia 11:1)



•  byddai’n cael ei eni ym Methlehem (Micha 5:2)



•  byddai pobl yn cyfeirio ato fel Immanuel, sy’n golygu ‘y mae Duw gyda ni’ (Eseia 7:14)



•  byddai’n dod o lwyth Jwda (Genesis 49:10)



•  byddai gwyryf yn rhoi genedigaeth iddo (Eseia 7:14)



•  byddai brenhinoedd mawr yn rhoi moliant iddo (Eseia 60:6)



•  byddai’n marchogaeth i mewn i Jerwsalem ar asyn (Sechareia 9:9)



•  byddai’n cael ei wrthod gan ei bobl ei hun (Eseia 53:3)



•  byddai’n cael ei ladd oherwydd pechodau pobl (Eseia 53:5).





Mae awduron yr Efengylau yn adrodd bod y pethau hyn i gyd wedi digwydd ym mywyd Iesu.


Yn ei Efengyl, mae Mathew’n dweud:




Daeth Iesu i barthau Cesarea Philipi, a holodd ei ddisgyblion: ‘Pwy y mae pobl yn dweud yw Mab y Dyn?’


Dywedasant hwythau, ‘Mae rhai’n dweud Ioan Fedyddiwr, ac eraill Elias, ac eraill drachefn, Jeremeia neu un o’r proffwydi.’


‘A chwithau,’ meddai wrthynt, ‘pwy meddwch chwi ydwyf fi?’


Atebodd Simon Pedr, ‘Ti yw’r Meseia, Mab y Duw byw.’


Dywedodd Iesu wrtho, ‘Gwyn dy fyd, Simon fab Jona, oherwydd nid cig a gwaed a ddatguddiodd hyn iti ond fy Nhad, sydd yn y nefoedd.’


(Mathew 16:13–17)





Nid yw Iesu’n gwadu mai ef yw’r Meseia. Mae’n awgrymu bod (Simon) Pedr wedi ei adnabod fel y Meseia oherwydd bod Duw y Tad wedi datgelu hynny iddo.

Y gair Groeg am ‘yr eneiniog’ (Meseia) yw Christos. Mae Cristnogion yn cyfeirio at Iesu fel y Crist i ddangos eu cred mai ef yw’r Meseia a gafodd ei ragweld gan broffwydi’r Iddewon. Mae’n bosibl bod y Rhufeiniaid wedi penderfynu lladd Iesu oherwydd eu bod nhw’n ofni, os oedd Iesu’n credu mai ef oedd y Meseia, gallai arwain yr Iddewon yn eu herbyn.

Gwaredwr


Mae’r ddysgeidiaeth Gristnogol am ystyr a phwrpas bywyd Iesu yn cael ei sefydlu ar ddechrau Efengyl Mathew:




Bydd yn esgor ar fab, a gelwi ef Iesu, am mai ef a wareda ei bobl oddi wrth eu pechodau.


(Mathew 1:21)





Sylwch bod hyd yn oed yr enw ‘Iesu’ – Yeshua yn Hebraeg – yn golygu ‘mae’r Arglwydd yn gwaredu/achub’.


Yr Iawn


Rydyn ni wedi gweld bod Cristnogaeth yn dysgu bod Duw wedi cynllunio ymgnawdoliad Iesu a’i farwolaeth er mwyn trwsio’r berthynas gafodd ei dinistrio gan Adda ac Efa adeg y cwymp. Roedd y croeshoeliad yn ffordd o wneud iawn am bechod dynol.

Cysyniad Allweddol


Yr Iawn Y gred bod marwolaeth ac atgyfodiad Iesu wedi cau’r rhwyg rhwng dynoliaeth a Duw, a thrwy hynny agor y ffordd i Dduw a phobl fod ‘fel un’ eto.

Yn Efengyl Ioan, mae cefnder Iesu yn disgrifio Iesu fel ‘Oen Duw, sy’n cymryd ymaith bechod y byd’ (Ioan 1:29). Mae Cristnogion yn credu bod tebygrwydd rhwng hanes y Pasg Iddewig (gweler t. 22) a bywyd a marwolaeth Iesu. Maen nhw’n credu bod bywyd Iesu wedi cael ei aberthu – fel yr ŵyn yn hanes y Pasg Iddewig – a’i waed wedi’i golli er mwyn arbed ei ddilynwyr rhag caethiwed pechod a’u rhyddhau rhag marwolaeth. Mae marwolaeth ac atgyfodiad Iesu yn galluogi Cristnogion i gael bywyd tragwyddol:




Do, carodd Duw y byd gymaint nes iddo roi ei unig Fab, er mwyn i bob un sy’n credu ynddo ef beidio â mynd i ddistryw ond cael bywyd tragwyddol.


(Ioan 3:16)





Mae Iesu ei hun yn dweud wrth ei ddisgybl, Tomos:




Myfi yw’r ffordd a’r gwirionedd a’r bywyd. Nid yw neb yn dod at y Tad ond trwof fi.


(Ioan 14:6)

Yn Hen Destament y Beibl, yn hanes y Pasg Iddewig, mae’r hen Israeliaid yn cael eu cadw fel caethweision gan yr Eifftiaid. Mae Duw yn anfon plâu (trychinebau) at yr Eifftiaid i’w perswadio nhw i ryddhau’r Israeliaid. Ond mae Pharo yr Aifft yn gwrthod ildio. Yn y diwedd, mae Duw yn penderfynu lladd y plentyn hynaf ym mhob teulu. Er mwyn arbed y plentyn hynaf yn nheuluoedd yr Israeliaid, maen nhw’n cael cyfarwyddyd i aberthu oen a rhwbio ei waed o amgylch eu drysau. Bydd Duw yn mynd heibio i’r tai hyn.


Yn yr hanes hwn, mae bywydau’r ŵyn yn cael eu haberthu er mwyn arbed yr Israeliaid rhag marwolaeth a’u rhyddhau o gaethwasiaeth.


Mae’r Hen Destament yn dangos bod traddodiad hir yn y grefydd Hebraeg o aberthu anifeiliaid i Dduw er mwyn derbyn ei faddeuant am bechodau. Mae Llyfr Lefiticus yn disgrifio hen arfer Israelaidd o aberthu gafr ac anfon un arall allan i’r anialwch, yn symbol o’r anifail yn cario pechodau’r bobl: y Bwch Dihangol (scapegoat). Yr enw ar hyn yw gwneud iawn: bodau dynol yn dod ‘yn un’ gyda Duw.

Y Gair


Rydyn ni wedi gweld (t. 18) bod Efengyl Ioan yn cyfeirio at Iesu fel y Gair. Nid yw’n amlwg beth yn union mae hyn yn ei olygu, ac mae Cristnogion yn dehongli hyn mewn ffyrdd gwahanol.


Mae’r gosodiad yn Ioan 1:1 bod y Gair yn bodoli ‘yn y dechreuad’ yn pwysleisio natur dragwyddol y Drindod. Mae’r Gair yn cael ei gysylltu ag Iesu fel Duw y Mab, sydd yn ei dro yn cael ei gysylltu â phersonau eraill y Drindod. Mae Iesu ei hun yn esbonio i’w ddisgyblion ei fod yn rhan o’r Drindod, ac nad yw’n bosibl ei wahanu oddi wrth Dduw. Mae’n dweud, er enghraifft, ‘…dywedaf fy mod i yn y Tad a’r Tad ynof fi’ (Ioan 14:11). Mae’r ‘Gair’ yn gyfieithiad o’r gair Groeg, Logos. Daw’r gair Saesneg ‘logic’ o’r gair Logos, ac mae’n awgrymu rhesymu systematig a strategol. Felly mae Logos yn cyfeirio at yr egwyddor sy’n trefnu’r bydysawd. Mae Ioan yn dweud mai ‘Duw oedd’ Iesu, fel Logos, o’r dechrau, ers cyn iddo ‘ddod yn gnawd’.


Dehongliad arall o’r Gair yw, yn yr un modd ag y mae geiriau yn cysylltu bodau dynol â’i gilydd fel ffordd o gyfathrebu a chynyddu dealltwriaeth a chydweithrediad, felly hefyd mae Iesu yn cysylltu bodau dynol â Duw. Mae Cristnogion yn credu bod Iesu’n datgelu cynlluniau Duw ar gyfer dynoliaeth a’i ddisgwyliadau ohoni drwy Iesu. Ar yr un pryd, mae Cristnogion yn credu y gallan nhw nesáu at Dduw drwy addoli Iesu.




[image: ]

Darlun yn dangos genedigaeth Crist. Mae Cristnogion yn credu bod Duw wedi dod yn fod dynol ar ffurf Iesu.






Genedigaeth, marwolaeth ac atgyfodiad Iesu



Mae digwyddiadau bywyd a marwolaeth Iesu wedi’u cofnodi mewn pedwar llyfr yn Nhestament Newydd y Beibl. Maen nhw wedi’u henwi ar ôl eu hawduron: Mathew, Marc, Luc ac Ioan. Yr enw ar y llyfrau hyn yw ‘yr Efengylau’. Ystyr y gair efengyl yw ‘newyddion da’.


Mae’r pedwar adroddiad o fywyd Iesu yn cofnodi digwyddiadau pwysig, ond maen nhw hefyd yn ceisio dehongli ystyr y digwyddiadau hynny.


Genedigaeth Iesu


Dim ond dwy o’r pedair Efengyl – Mathew a Luc – sy’n rhoi adroddiadau o enedigaeth Iesu. Mae gwahaniaethau rhwng y ddau fersiwn, ac maen nhw wedi’u llunio i edrych ar yr ymgnawdoliad o safbwyntiau gwahanol.


Mathew 1:18–2:12


Yn ôl Mathew, roedd Mair a Joseff wedi dyweddïo pan aeth Mair yn feichiog. Ar ôl priodi, roedd Joseff yn ystyried ei gadael. Fodd bynnag, dyma angel yn ymddangos iddo ac yn dweud wrtho am beidio â’i gadael gan ei bod wedi dod yn feichiog drwy’r Ysbryd Glân. Cafodd y baban ei eni a’i alw’n Iesu.


Yn y cyfamser, daeth seryddion o’r dwyrain, yn dweud eu bod wedi gweld seren newydd yn yr awyr oedd yn golygu bod brenin newydd wedi’i eni i’r Iddewon. Roedden nhw wedi defnyddio proffwydoliaethau’r Hen Destament i ddarganfod lle roedd y baban wedi’i eni. Pan glywodd y Brenin Herod am hyn, roedd yn meddwl y gallai ei safle fel brenin fod o dan fygythiad. Felly gofynnodd i’r seryddion adrodd yn ôl iddo pan fydden nhw wedi darganfod lle roedd y brenin newydd wedi’i eni.


Daeth y seryddion o hyd i Iesu mewn tŷ ym Methlehem. Aethon nhw ar eu gliniau o’i flaen a’i addoli, a rhoi anrhegion o aur, thus a myrr iddo.


Cawson nhw eu rhybuddio mewn breuddwyd i beidio â mynd yn ôl at y Brenin Herod, felly aethon nhw adref ar hyd ffordd arall.


Yn yr adroddiad hwn, mae Mathew yn pwysleisio natur ddwyfol Iesu fel Mab Duw. Mae ei enedigaeth yn barchus ac yn anrhydeddus: mae ei rieni wedi priodi, mae’n cael ei eni mewn tŷ, mae pobl bwysig yn ymweld ag ef ac mae’n cael anrhegion gwerthfawr. Fodd bynnag, mae’r anrhegion eu hunain yn rhoi cliwiau am fywyd Iesu a’i ystyr. Mae aur a thus yn cynrychioli nodweddion Meseia: aur ar gyfer brenhindod, a thus, sy’n cael ei losgi mewn seremonïau crefyddol, ar gyfer yr offeiriadaeth. Roedd myrr yn cael ei ddefnyddio ar gyrff y meirw i’w cadw rhag pydru; mae Mathew fel pe bai’n rhoi cliw y byddai marwolaeth Iesu yn arwyddocaol iawn.

